
Angutit pinngitsaalillugit ataatatut inissisimalersinneqartannginnissaat anguniarlugu inatsisitigut 

naartuersitsisalernissap periarfissaalernissaanik eqqussisinnaanermut tunngatillugu Inatsisartut isumaat 

pillugu Inatsisartut Oqallisissiaattut siunnersuut. 

(Inatsisartunut ilaasortaq Anna Wangenheim, Demokraatit) 

Siullermik qutsavigerusuppara Demokraatit Inatsisartunut ilaasortaatitaat Anna Wangenheim 

sapiissuseqarluni apeqquteqaat aallaavigalugu oqallisissatut siunnersuut saqqummiummagu. 

Qularutissaanngilaq, uani oqallisissiaq ileqqorissaarnermut akunnattooruterpassuarnik imaqartussaasoq. 

Uannut pingaartuuvoq aalajangersimasumik oqaatigissallugu, naartuersinneq arnap 

toqqagassariuaannaraa. Uannut pingaarluinnartuuvoq arnap pisinnaatitaaffigigaa timimi 

aaliangiiffiginissaanut pisinnaatitaaffik. Nuannaarutigaaralu Inatsisartunut ilaasortap Anna Wangenheim-ip 

100 procentimik isiginnittariaasera taanna isumaqatigilluinnarmagu. Ajoraluartumik piffippassuarni 

nunarsuarmi naartuersinneq pisinnaatitaaffiunngilaq. Assersuutigalugu maannakkut USA-mi 

oqallisigineqartorujussuuvoq, naartuersinnissamut pisinnaatitaaffik isumaqatigineqarani. 

Una siunnersuut inatsisitigut naartuersittarnermut tunngavoq – tassalu, angut periarfissinneqarsinnaalluni 

nammineq meeqqaminut pisinnaatitaaffeerunnissaanut, suli meeraq inunngunngitsoq. Soorlu oqaatigiginga 

tamanna akunnattooruterpassuarnik pilersitsissaaq. 

Tunngavilersorneqarsinnaavoq, angut illersuusersimasinnaagaluartoq. Oqartoqarsinnaavoq, meeraq 

pisinnaatitaaffeqartoq ataataminut atassuteqarnissaminut. Oqartoqarsinnaavoq, naleqqulluinnartoq, angut 

nammineq meeqqami peroriartorneranut akileeqataasariaqartoq. Tunngavilersorneqarsinnaavoq, 

kinaluunniit angajoqqaanngornissaminut pinngitsaalineqartariaqanngitsoq. Oqartoqarsinnaavoq, angutit 

arnanut naligiissinneqartariaqartut. 

Aammalumi meeqqap qajassuunnissaa. Meeraq pisinnaatitaaffeqassannginnami pinngorfimmi 

ilisimanissaanut? Meeraq pisinnaatitaaffeqannginnami anaanaqarlunilu ataataqarnissaminut? 

Una oqaatigineqareersutut oqallinneq oqittuinnaanngilaq, naatsorsuutiginngilaralu, oqallinnerinnatsigut, 

isumaqatigiissinnaassalluta. Oqallinnerli pingaartuuvoq, isumarpassuarnik isummersuutinillu nerriviup 

qaanut qaqitsiffiusussaq. 

Neriuppungalu, oqallinnerussasoq, Inatsisartut qaangerlugit apuuttussaq, innuttaasut imarisaa 

eqqarsaatiginiassammassuk tassuunakkullu isummersorsinnaalerlutik. Oqallissinnaasariaqarpugut 

tunngaveqarluartumik ataqqinnittumillu – aamma oqaluuserisat oqimaatsuuppata. Una oqallinneq 

tassunga assersuutissatsialaavoq. 

Demokraatit Inatsisartunut ilaasortaatitaat Anna Wangenheim qutsavigeqqerusuppara oqallinneq 

sapiissuseqarluni aallartissinnaammagu, tapersiinissannullu qilanaarpunga. 

 


